
27 Ebrill 2020
Annwyl Feddyg a Benodwyd i Roi Ail Farn (SOAD). 
Newid Dros Dro i Fethodoleg SOAD yn sgil COVID-19: 
Canllawiau i SOADs ar weithio o bell.
Er mwyn parhau i roi ail farn gan gadw eich hun, darparwyr a chleifion yn ddiogel, rydym wedi cyflwyno prosesau gweithio o bell ar gyfer pob ail farn gan SOAD ym methodoleg y pandemig, a gyhoeddwyd ar wefan AGIC yr wythnos diwethaf. Gwnaethom gyhoeddi'r un canllawiau i ddarparwyr a SOADs ar yr un pryd. Mae'r canllawiau yn Atodiad A wedi'u teilwra i SOADs yng ngoleuni argyfwng pandemig COVID-19. Hefyd, yn Atodiad B, ceir dogfen o Gwestiynau Cyffredin.
Mae'r canllawiau a'r llythyr yn cyd-fynd â chanllawiau'r llywodraeth yn y DU, ac yn enwedig yng Nghymru. 
· Ar gyfartaledd, ceir rhwng 80 a 90 o geisiadau SOAD pob mis. Os byddant ar gael, bydd pob SOAD yn ymdrin â 4-5 cais y mis ar gyfartaledd drwy ddulliau gweithio o bell. Ni ddylai fod unrhyw ôl-groniad o geisiadau. Yn achos unrhyw geisiadau SOAD sy'n rhy anodd neu'n rhy gymhleth i'w cwblhau, caiff adrannau 62 neu 64G eu rhoi ar waith neu, os caiff Bil y Coronafeirws ei sbarduno, bydd hyn yn galluogi Clinigwyr Cyfrifol/Clinigwyr Cymeradwy i ardystio gydag un ymgynghorai statudol. 
· Cefnogi darparwyr i lunio gwybodaeth electronig. Gan fod hon yn fethodoleg newydd, mae'n debygol y bydd datblygiadau yn y maes hwn. Atodir copi o'r llythyr i ddarparwyr (Atodiad B) er mwyn eich helpu i ymgyfarwyddo â'r hyn y gofynnir yn benodol i ddarparwyr ei wneud. Gofynnwn i chi gadw mewn cysylltiad â ni yn AGIC oherwydd gall newidiadau ddod i'r amlwg a fydd yn gwneud y broses yn well ac yn fwy effeithlon, effeithiol a dilys.  Byddwn bob amser yn ceisio sicrhau bod egwyddorion arweiniol Cod Ymarfer 2016 y Ddeddf Iechyd Meddwl (ar gyfer Cymru) yn cael eu dilyn lle bo hynny'n ymarferol.
· Grymuso cleifion, eu cadw'n ddiogel a'u parchu, a defnyddio'r gofal lleiaf cyfyngol, yw egwyddorion arweiniol canolog rôl y SOAD o hyd.
Caiff y fethodoleg newydd ei hadolygu'n gyson er mwyyn ymateb i awgrymiadau a datrys problemau gweithredu.
Ar ran AGIC, hoffwn ddiolch i chi am eich help a'ch proffesiynoldeb yn ystod yr argyfwng anodd ac ansicr hwn. 
Os bydd unrhyw gwestiynau gennych am y broses hon, neu os hoffech roi adborth ar y prosesau, cysylltwch â: 
RSMH@gov.wales, neu Robbie.jones@gov.wales neu john.powell@gov.wales
Os bydd gennych fater clinigol, cysylltwch â'n SOAD Arweiniol, Dr Sargeant, Matthew.Sargeant@wales.nhs.uk, fodd bynnag, gofynnwn i chi ein copïo ni i mewn i unrhyw ohebiaeth. 
Yn gywir

Mae'r canllawiau hyn yn dehongli'r canllawiau i SOADs a chlinigwyr a gweinyddwyr darparwyr a gyhoeddwyd yn gynharach y mis hwn. 
Crynodeb o fethodoleg pandemig COVID-19 a sut y caiff ei dehongli/rhoi ar waith: 
1. Mae'r canllawiau a gyhoeddwyd yn gynharach y mis hwn yn nodi pa wybodaeth y dylai Gweinyddwyr y Ddeddf Iechyd Meddwl ei hanfon at SOADs yn electronig. Am nad oes ymweliadau'n cael eu cynnal, mae copi electronig o nodyn achos electronig yn ymarferol. Mae'n ymarferol anfon copïau wedi'u sganio o siartiau rhagnodi drwy ddulliau electronig. Mae'n dderbyniol ac yn ymarferol anfon unrhyw adroddiad gan Glinigydd Cyfrifol/Cymeradwy am y claf drwy ddulliau electronig. Hefyd, datganiad i gadarnhau bod y claf wedi'i gadw o hyd. Dylai'r ffurflenni SOAD ar gyfer cleifion a allai gael eu cadw a chleifion sydd â gorchymyn triniaeth gymunedol gael eu cwblhau yn y ffordd arferol a'u hanfon i AGIC. Os nad oes ffynonellau cryno o wybodaeth fel adroddiadau gan Dribiwnlys Adolygu Iechyd Meddwl neu reolwyr, efallai y bydd angen crynodeb ac yn enwedig mewn perthynas â phynciau fel galluedd, cydsyniad a gwrthod triniaeth a safbwyntiau'r claf a chynigion ar gyfer triniaethau eraill, pa driniaethau eraill sydd wedi cael eu hystyried ac effeithiolrwydd a risgiau'r cynllun triniaeth arfaethedig. Dylai'r wybodaeth gryno honno fod yn berthnasol i feddyginiaeth a/neu driniaeth electrogynhyrfol yn dibynnu ar ddiben y cais am farn SOAD. Rhoddir sylw penodol i faterion yn ymwneud â galluedd, cydsyniad a gwrthod er mwyn llenwi'r ffurflen CO berthnasol yn briodol.
2. Cynhelir ymgyngoriadau â gweithwyr proffesiynol, gan gynnwys y clinigydd cyfrifol, dros y ffôn neu fideo (e.e. skype ac ati). Gofynnwn i chi osod hyn ar eich dyfeisiau os y gallwch. 

3. Yn achos ymgyngoriadau ffôn neu fideo â chleifion, gofynnwn i wasanaethau helpu cleifion sy'n awyddus i a/neu'n cytuno i siarad â SOADs, i ddefnyddio ffonau neu dechnoleg er mwyn cael galwad fideo â'r SOAD os yw hynny'n ymarferol.

4. Ni fydd gofyn i SOADs anfon copïau gwreiddiol o dystysgrifau yn y post. Rydym yn annog gwasanaethau i dderbyn copïau electronig o dystysgrifau, heb lofnodion go iawn, a gweithredu arnynt. Gall copi papur gael ei ddarparu ar ôl yr epidemig gyda llofnod go iawn, ar ôl i'r SOAD gyflwyno'r ffurflen i'r darparwr ac AGIC hefyd. Os felly, byddwn yn dychwelyd y ffurflen CO i chi'n ddigidol ac yn gofyn i chi ei hargraffu, ei llofnodi a'i hanfon yn y ffordd arferol. Fodd bynnag, nid oes angen i chi gadw'r tystysgrifau digidol ar ôl i chi eu lanlwytho i ni a'u hanfon at y darparwr.  
 Nodiadau 
· Wrth gyflwyno cais am Ail Farn, gofynnir i ddarparwyr anfon e-bost diogel yn cynnwys dogfennau electronig o nodiadau'r claf ac adroddiad. Byddai copi o'r siart ragnodi yn ddefnyddiol. Gofynnir am gadarnhad bod yr unigolyn wedi'i gadw o hyd o dan un o adrannau'r Ddeddf Iechyd Meddwl. Bydd AGIC yn lanlwytho'r rhain i Objective Connect ac yn eu hanfon atoch ynghyd â'r cais. 
· Ni ddisgwylir i'r rhain greu mwy o waith drwy gynhyrchu dogfen hir newydd yn benodol at y diben hwn. Yn hytrach y nod yw darparu adroddiad gan dribiwnlys neu reolwyr, crynodeb derbyn diweddar, adroddiad ar gynllun gofal a thriniaeth, neu WARRN neu, yn absenoldeb unrhyw rai o'r rhain, unrhyw ddogfen arall sy'n cynnwys hanes clinigol tebyg. Bydd gwybodaeth allweddol am baramedrau iechyd corfforol a risgiau yn ddefnyddiol hefyd a'r SOAD sy'n gyfrifol am holi am faterion o'r fath ac, o bosibl, gael rhagor o ddogfennau yn ôl yr angen. Y clinigwyr lleol sy'n gyfrifol am roi gwybodaeth am agweddau cadarnhaol ac agweddau negyddol arwyddocaol.
· Gall SOADs gael unrhyw wybodaeth ychwanegol yn uniongyrchol eu hunain ar yr amod y defnyddir cyfeiriad e-bost diogel. Fel arall, gall AGIC weithredu fel cyfryngwr gan ddefnyddio Objective Connect. 
· Bydd SOADs yn defnyddio'r wybodaeth hon yn ogystal â gwerth tri mis o nodiadau electronig os byddant ar gael. Os na fydd y nodiadau clinigol ar gael, byddant yn defnyddio dogfennau eraill y byddent wedi eu gweld fel arall yn ystod ymweliad.
· Bydd SOADs yn penderfynu a ydynt wedi cael digon o wybodaeth i lunio barn. Gall SOADs gysylltu â'r Darparwr yn uniongyrchol i geisio cael gafael ar unrhyw wybodaeth sydd ar goll ac sydd ei hangen yn eu barn nhw, ar yr amod y defnyddir dulliau trosglwyddo data diogel (h.y. cyfeiriad e-bost y GIG neu CJSM). Os nad oes dulliau o'r fath ar gael, defnyddiwch AGIC fel cyfryngwr.  
· Os bydd SOAD yn penderfynu na all gwblhau ei ail farn, yna bydd adolygu'r wybodaeth gydag AGIC yn ganolog yn asesu 1) a fyddai'n bosibl cynnal ymweliad er mwyn cwblhau'r broses neu 2) a ddylai'r SOAD gynghori gwasanaethau i ystyried darpariaethau ar gyfer triniaeth frys o dan adran 62/64 o'r Ddeddf Iechyd Meddwl nes bod amodau'r pandemig yn gwella digon i gynnal ymweliad. Rhaid i SOADs ystyried canllawiau'r llywodraeth, unrhyw achos o sbarduno Deddf y Coronafeirws, a diogelwch y claf a phobl eraill drwy werthuso diogelwch a'r angen i gynnal ymweliad ac os na ellir cynnal ymweliad, efallai y bydd y SOAD yn teimlo na all barhau â'r cais am farn SOAD.
Ymgyngoreion Statudol
· Mae trafodaethau ag Ymgyngoreion Statudol a Chlinigwyr Cyfrifol/Clinigwyr Cymeradwy eisoes yn digwydd dros y ffôn. 
· Efallai na fydd modd cael gafael ar bobl sy'n gweithio mewn gwasanaethau o ganlyniad i salwch. Os felly, bydd angen opsiwn A62 neu A64.
Cyfweld â chleifion
· Os cynhelir cyfweliad â chlaf, dylid gwneud hynny ar ôl trafod â'r ymgyngoreion ac ar ôl adolygu'r dogfennau sydd ar gael. Ni ddylai SOAD osgoi cyfweld â chlaf oherwydd problemau logistaidd, yn enwedig os yw'r claf am gael cyfweliad. Pan fydd y Clinigydd Cyfrifol/Clinigydd Cymeradwy wedi dweud wrth y claf y bydd SOAD yn cael ei ddefnyddio mae hyn yn gweithio orau. Mae'n bosibl y gall darparwyr drefnu cyfweliadau gan ddefnyddio cyfryngau electronig. Efallai bod SOADs yn gyfarwydd â dulliau cyfweld o'r fath. Gallai cyflwr clinigol y claf olygu nad oes modd cynnal cyfweliad a gallai cleifion wrthod cymryd rhan mewn cyfweliadau hefyd. Gofynnir am gyngor ar gyfweliadau gan yr ymgyngoreion. Os gellir cadarnhau galluedd i wneud penderfyniadau am driniaeth feddygol gyda meddyginiaeth neu driniaeth electrogynhyrfol o dan y Ddeddf heb gyfweld â'r claf, yna nid oes cymaint o frys i gyfweld â'r claf o dan amodau pandemig COVID-19. Yn y sefyllfa hon, byddai modd dychwelyd i'r trefniadau a ddefnyddiwyd cyn COVID-19 ar yr amod bod cyngor swyddogol y llywodraeth yn gyson â hynny.
· Mae'n bosibl y bydd llawer o gleifion yn dymuno siarad â'r SOAD. Gofynnir i ddarparwyr ystyried y posibilrwydd hwn ymlaen llaw, ar ôl gwneud cais am SOAD. Gofynnir i ddarparwyr sicrhau y gall cleifion ddefnyddio ffôn neu, os gellir darparu cyfleusterau priodol, drefnu trafodaeth fideo drwy Skype neu dechnoleg debyg. Caiff hyn ei drefnu'n uniongyrchol gyda'r SOAD.
· Os bydd cleifion yn gwrthod siarad â'r SOAD neu os tybir na allant siarad â'r SOAD, yna bydd yn rhaid i'r SOAD lunio barn broffesiynol, ar y cyd â'r holl wybodaeth arall sydd ar gael, ynghylch a ddylid parhau ai peidio. Os nad yw'n ymarferol ardystio, dylid rhoi cyngor i ddefnyddio adrannau 62 neu 64g ar ôl trafod ag AGIC. 
Ffurflenni CO
Ar ôl i chi lanlwytho'r tystysgrifau yn ddigidol i ni a'r darparwyr, peidiwch â chadw'r tystysgrifau hyn am fwy o amser nag sydd angen, yn unol â rheoliadau GDPR. Fodd bynnag, efallai y byddwn yn gofyn i chi lofnodi copïau caled ar ôl y pandemig. Os bydd angen i chi wneud hynny, byddwn yn lanlwytho'r rhain i chi fel y gallwch eu llofnodi a'u postio yn unol â'r drefn arferol. Gwnewch yn siŵr eich bod yn defnyddio cyfeiriad e-bost diogel ar gyfer unrhyw wybodaeth sensitif am gleifion.
Anfon dogfennau
Caiff y gofyniad presennol i'r darparwr gael y ddogfen bapur wreiddiol ei ddiddymu. Ni fydd AGIC yn beirniadu darparwr sy'n gweithredu ar sail copi digidol a dderbyniwyd drwy e-bost diogel/wedi'i amgryptio. 
Gofynnir i SOADs anfon copi o'r ffurflen CO at unigolyn cyswllt y cytunwyd arno yn yr ysbyty drwy e-bost. Caiff y ffurflen hon ei hanfon drwy'r ffyrdd canlynol; 

· cyfrif .NHS neu unrhyw gyfrif e-bost diogel (h.y. CJSM)

· os caiff ei hanfon i gyfrif e-bost arall, drwy amgryptio'r atodiad ac anfon y cyfrinair i agor y ddogfen ar wahân. 
Dylai ffurflenni CO ac adroddiadau SOAD 4 gael eu lanlwytho o hyd i AGIC drwy Objective Connect. Bydd angen egluro'r rhesymau dros beidio â rhoi barn gyflawn ar SOAD4, yn enwedig mewn achosion lle cynghorwyd y dylid defnyddio A62 neu A64g. 

